Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu ydy golau’r byd – Ioan 8:12

"Fi ydy golau'r byd. Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch."

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint neu tortsh; cannwyll; bylb golau; llun o oleudy; llun o ffagl dân (flaming torch); llun o oleuadau stryd; llun o’r lleuad a’r sêr.

Does dim rhaid cael pob un o’r adnoddau, mae’n ddigon i gyfeirio at rai ohonyn nhw.

........

Dw i am ddweud rhywbeth sbesial wrthych chi heddiw am Iesu Grist. Cyn dechrau, dw i eisiau i chi feddwl am y tywyllwch. Mae gan lawer o bobl ofn y tywyllwch. Mae yna rai pobl yn cael golau bach yn eu hystafell wely yn y nos rhag iddi fod yn hollol dywyll. Dydi rhai pobl ddim yn hoffi gyrru’r car yn y nos; mae nhw’n meddwl ei fod o braidd yn scary (mae’n codi ofn arnyn nhw). Mae yna lawer iawn o bobl yn poeni am fynd allan yn y nos – mae’r tywyllwch yn gwneud i bobman deimlo’n ddieithr. Mae’n well gan y rhan fwyaf o bobl y dydd na’r nos. 
Be ydy’r gwahaniaeth mawr rhwng y dydd a’r nos? 

(Mae’n olau yn y dydd – mae’r haul yn rhoi golau i ni. Mae yna olau bach – y lleuad -yn y nos hefyd, ond dydi hwnnw ddim bob amser i’w weld.) 

Dw i wedi meddwl am 7 math o olau sy’n gallu’n helpu ni i weld yn y tywyllwch – tybed fedrwch chi ddyfalu pa saith dw i wedi meddwl amdanyn nhw?

(Gadael i’r plant ddyfalu - tortsh; cannwyll; bylb golau; goleudy; ffagl dân; goleuadau stryd; y lleuad a’r sêr. Dangoswch yr adnoddau pob tro mae rhywun yn dyfalu’n gywir, a cofiwch ganmol os ydyn nhw cynnig rhywbeth sy’n gywir ond sydd ddim ar eich rhestr. Os dych chi am ddefnyddio’r PowerPoint, cliciwch ar ôl iddyn nhw orffen dyfalu i weld y lluniau ar y sgrîn.)

Mae golau’n werth y byd i ni – medrwn ni weld yn y tŷ yn y nos; medrwn ni gerdded i’r dref yn ddiogel pan mae hi’n dywyll; mae’r golau’n ein helpu ni rhag baglu am ein bod ni’n gallu gweld tyllau yn y palmant. Mae pob car angen goleuadau er mwyn mynd allan yn y nos, neu byddai yna bob math o ddamweiniau!

Be mae’r Beibl yn ddweud am Iesu tybed? (Cliciwch ar y PowerPoint) "Iesu ydy golau'r byd.” Yn y niwl fedr llong ddim gweld golau’r goleudy; yn y gwynt mae fflam cannwyll yn cael ei ddiffodd; mae batri tortsh yn gallu darfod, ac mae bylbiau’n gallu chwythu ayyb. Ond, mae Iesu’n oleuni drwy’r amser - Bydd gan y rhai sy’n fy nilyn i olau i’w harwain nhw i fywyd, a fyddan nhw byth yn cerdded mewn tywyllwch." (Cliciwch ar y PowerPoint i gael gweddill yr adnod)

Mae Iesu’n cynnig gwella ein bywydau ni – os dyn ni’n dewis ei ddilyn o, credu ynddo fo a gweddïo arno, fydd o byth yn ein siomi ni. Dydi Iesu ddim fel golau cyffredin, mae o’n oleuni sy’n sgleinio yn ein bywydau ni, ac mae o’n addo hefyd y bydd pob un sy’n ei ddilyn o yn cael ‘bywyd’. Bywyd newydd mae hynny’n feddwl – ti’n fyw yn barod yn dwyt! Ond mae Iesu’n addo bywyd newydd lle byddwn ni’n cael ei nabod o’n well a chael dod i nabod Duw hefyd. 

Dwedwch hefo fi felly, “Iesu ydy golau’r byd”.

Gweddi:

Diolch i ti Dduw am oleuni. Diolch am oleuadau trydan yn y tŷ ac ar y strydoedd. Diolch am oleuadau i wneud bywydau pobl yn brafiach. Ond yn fwy na hyn, diolch i ti am Iesu. Iesu ydy’r golau sy’n sgleinio drwy’r amser; fo ydy’r un sy’n cynnig ffordd i ni dy adnabod di, yr unig wir Dduw. Helpa ni i ddilyn golau Iesu Grist, fel na fyddwn ni byth yn cerdded mewn tywyllwch. Amen.

[image: image1.png]beibl.net



 GJenkins

[image: image1.png]